
Nuuk 30.november 2020 
 
 
Inatsisartut suleriaasianni § 37 naapertorlugu Naalakkersuisunut imaattunik apeqquteqarpunga: 
 

1. 2019-mi ukiakkut ataatsimiinnermi imm. 128 & 134 inatsisartunit akuersissutigineqartut, 
Naalakkersuisunullu suliakkiutigineqartut, suliassat taakku sumummita killiffeqarpat? 

a. Annerpaamik 0,2 procentimik THC-mik akulinnik cannabisimik nioqqutissiat 
(tassani cannabisolia aamma eqqarsaatigalugu) qaqugu  
inerteqqutaajunnaarsinneqarnissaat Naalakkersuisunit naatsersuutigineqarpa?  

b. Danskit misileraanerattut ittumik nakorsat ataasiakkaat immikkut 
akuersissummik piniaqqaaratik nakorsaatitut akuerisaanngitsumik cannabisimik 
nakorsaasiillutik nakorsaanissamik periarfissaqalersillugit misileraanermik 
aallartitsinissaat qaqugu piviusunngortinneqarnissaa Naalakkersuisunit 
naatsersuutigineqarpa? 

2. Tassunga tunngasumik Naalakkersuisut allamik oqaasissaqarnerpat? 
 

(Inatsisartuni ilaasortaq Peter Olsen, Inuit Ataqatigiit) 
 
Naluneqanngitsutut Ukiakkut ataatsimiinnerni 2019-mi immikkoortut 128 & 134 inatsisartunit 
akuersissutigineqarput ima qulequtaqartut; 
 
“Annerpaamik 0,2 procentimik THC-mik akulinnik cannabisimik nioqqutissiat (tassani cannabisolia 

aamma eqqarsaatigalugu) inerteqqutaajunnaarsinnissaannik Naalakkersuisut suliniuteqaqqullugit 

Inatsisartut aalajangiiffigisassaattut siunnersuut.” 

Aamma 

“Danskit misileraanerattut ittumik nakorsat ataasiakkaat immikkut akuersissummik piniaqqaaratik 

nakorsaatitut akuerisaanngitsumik cannabisimik nakorsaasiillutik nakorsaanissamik 

periarfissaqalersillugit misileraanermik aallartitsinissamik Naalakkersuisut peqquneqarnissaannik 

Inatsisartut aalajangiiffigisassaattut siunnersuut.” 

 (Inatsisartunut Ilaasortaq Peter Olsen, Inuit Ataqatigiit) 

Ulummikkut tikillugu suliassat suli naammassineqarsimanngimmata, tamanna pillugu paaserusuppara 
Naalakkersuit suliassamut qulaani pineqartunut tunngatillugu sumut killissimanersut. 
 
Ulloq 27.november inatsisartut peqqissutsimut naalakkersuisoqarfimmiit imaattumik allagarsipput;  
 

“Naalakkersuisut ukiup aallartinnerani nalunaarutigaat ”Danskit cannabisimik nakorsaasiillutik 
misilerannut Kalaallit Nunaat ilaatinneqarsinnaanersoq misissorneqarnera” UKA2020-mi 
agguaanneqassasoq.  

COVID-19 aamma Peqqissutsimut Naalakkersuisoqarfimmi atorfiit inuttaqannginnerat pissutigalugu 
Naalakkersuisut ilisimatitsissutigissavaat pineqartoq UKIU2021-mi aatsaat 
agguaanneqarsinnaammat” 
 
Peqqissutsimut naalakkersuisoqarfimmiit nalunaarutigineqartoq immikkoortunut qulaani pineqartunut 
attuumassuteqanngimmat aammalu inatsisartut misissuinissamik aaliangersaanikuunngimmata, 
apeqquteqartutut neriuppunga, missuinissamik nalunaarut qulaani pineqartoq akissuteqaatitut 
atorneqassanngitsoq. 
 
Taamatut tunngavilersuuteqarlunga matumuuna apeqquteqaatiga ingerlateqqippara. 
 
Kissaatigaaralu apeqqutima ullut qulit iluanni akineqassasoq. 

 
 


